Ikalabingpitong Oras

Mula 9 NU hanggang 10 NU

Pinutungan si Hesus ng koronang tinik.  Iniharap sa bayan:  “Ecce Homo!” (“Narito ang Tao!”)  Hinatulan si Hesus ng kamatayan
Hesus ko, Walang Hanggang Pag-ibig, mas pinagmamasdan Kita, mas nauunawaan ko kung gaano Ka nagdusa.  Lubos na nagkasugat-sugat Ka na – walang bahaging natitirang buo sa Iyo.  Ang mga tagabitay, galit na galit sa pagkakita, na sa napakaraming paghigirap, ay tiningnan Mo sila na may labis na pag-ibig; at sa pagkakita na sa Iyong mapagmahal na titig, binubuo ang isang matamis na pang-aakit, halos katulad ng maraming tinig, ay dumadalangin at sumasamo ng marami pang paghihirap at bagong paghihirap – kahit hindi makatao, subalit pinilit ng Iyong Pag-ibig, ay pinatayo Ka sa Iyong mga paa.  Hindi makatayo sa Iyong Sarili, muli Kang nabuwal sa Iyong sariling Dugo, at nayayamot, sa mga paninipa at mga panunulak, pinarating Ka nila sa lugar kung saan puputungan Ka nila ng mga tinik.

Pag-ibig ko, kung hindi Mo ako aalalayan ng Iyong titig ng pag-ibig, hindi ako makapagpapatuloy na makita Kang nagdurusa.  Nadarama ko ang isang panginginig sa aking mga buto, sa aking mga pintig ng puso, nadarama kong ako’y naghihingalo.  Hesus, Hesus – tulungan Mo ako!

At sinabi sa aking ng Aking kaibig-ibig na si Hesus:  “Aking anak, lakasan mo ang iyong loob, punahin mo ang anumang pingadusahan Ko.  Pansinin ang Aking mga turo.  Dapat Kong baguhin ang tao sa lahat ng bagay.  Inalis ng kasalanan ang korona sa kanya, at kinoronahan siya ng kahihiyan at kalituhan; kaya hindi siya makaharap sa Aking Kaluwalhatian.  Hiniya siya ng kasalanan, inalis sa kanya ang anumang karapatan sa karangalan at sa kadakilaan.  Ito ang dahilan kung bakit ibig Kong maputungan ng mga tinik – upang ilagay ang korona sa noo ng tao, at ibalik sa kanya ang lahat ng karapatan sa bawat karangalan at kadakilaan.  Sa harapan ng Aking Ama, ang Aking mga tinik ay magiging mga pagbabayad-puri at mga tinig ng pananggalang sa maraming kasalanan ng isip, lalo na ng kapalaluan; at para sa likhang isip, magiging tinig ng liwanag at pagsamo ang mga iyon, upang hindi sila magkasala sa Akin.  Kaya, papag-isahin mo ang iyong sarili sa Akin, sumamo at magbayad kasama Ko.”

Pinutungang Hesus, pinaupo Ka ng Iyong mga kaaway; ibinalabal nila sa Iyo ang isang purpurang basahan, kinuha nila ang koronang mga tinik, at sa makademonyong matinding galit, inilagay nila iyon sa iyong karapat-dapat sambahing ulo.  Pagkatapos, sa paghampas ng pamalo, ibinaon nila ang mga tinik sa Iyong noo, at ang iba’y umabot sa Iyong mga mata, sa Iyong mga tainga, sa bao ng iyong ulo, at hanggang sa Iyong batok.  Pag-ibig ko, anong labis na pagpaparusa, anong ubod ng samang mga paghihirap!  Ilang malulupit na kamatayan ang Iyong tiniis!

Dumaloy ang Iyong Dugo sa Iyong Mukha, sa gayong paraan, na walang makita kundi Dugo.  Subalit sa ilalim ng mga tinik at Dugong iyon, ang Iyong Kabanal-banalang Mukha ay lumilitaw na nagliliwanag ng katamisan, ng kapayapaan, at ng pag-ibig.  At ang mga tagabitay, ibig na tapusin ang malungkot na pangyayari, ay piniringan Ka, inilagay ang isang tambo sa iyong kamay bilang setro, at sinimulan ang kanilang mga pangungutya.  Binati Ka nila bilang Hari ng mga Hudyo, pinalo Ka nila sa korona, sinampal Ka nila, at sinabi sa Iyo:  “Hulaan Mo, sino ang pumalo sa Iyo!”

At nanatili Kang tahimik – tumugon Ka sa pamamagitan ng pagbabayad ng mithiin ng mga naghahangad sa mga kaharian, sa mga kadakilaan, sa mga karangalan, at ng mga nasa tungkulin ng kapangyarihan at kumikilos nang mali, ipinapahamak ang mga tao at ang kanilang mga kaluluwa, na ipinagkatiwala sa kanila, at ang kanilang masasamang mga halimbawa ay itinutulak ang iba sa kasamaan at ipinapahamak ang mga kaluluwa.

Sa pamamagitan ng tambong ito sa Iyong kamay, binayaran Mo ang napakaraming gawa – mabuti, ngunit walang panloob na diwa at ginawa rin na may masasamang mga hangarin.  Sa pamamagitan ng mga pag-aalipusta at pagpipiring, binayaran Mo ang mga kumukutya sa mga pinakabanal na mga bagay, sinisiraan at nilalapastangan ang mga iyon; binayaran Mo rin ang mga pumiring sa paningin ng kanilang talino upang hindi makita ang liwanag ng Katotohanan.  Sa pamamagitan ng pagpipiring na ito, isinasamo Mo na ang mga pagpiring ng mga pagkahumaling, ng mga kayamanan at ng mga kasiyahan ay maalis sa amin.

Hesus, Aking Hari, patuloy ang mga paglalait ng Iyong mga kaaway.  Ang Dugong dumadaloy sa Iyong kabanal-banalang ulo ay labis, na sa pag-abot Nito sa Iyong bibig, hinahadlangan Nito na marinig ko nang maliwanag ang Iyong pinakamatamis na tinig, kaya hindi ko magawa ang ginagawa Mo.  Samakatwid, dumudulog ako sa Iyong mga bisig; ibig kong alalayan ang Iyong tinusukan at nagdurusang ulo, at ibig kong ilagay ang aking ulo sa ilalim ng mga tinik na iyon upang madama ang mga tusok ng mga iyon.

Subalit habang sinsabi ko ito, tinawag ako ni Hesus sa pamamagitan ng Kanyang mapagmahal na titig, at kaagad kong niyakap ang Kanyang Puso, at sinikap kong alalayan ang Kanyang ulo.  Naku, kay ganda na makasama si Hesus, kahit sa gitna ng libu-libong parusa!  At sinabi Niya sa akin:  “Aking anak, sinasabi ng mga tinik na ito na ibig Kong mahirang bilang Hari ng bawat puso; sa Akin ang bawat kapangyarihan.  Kunin mo ang mga tinik na ito at tusukin mo ang iyong puso; palabasin mo ang lahat ng hindi sa Akin, at pagkatapos, mag-iwan ka ng isang tinik sa loob bilang pagpapatunay na Ako ang iyong Hari, at pigilin ang anumang bagay na makapapasok sa iyo.  Pagkatapos, suriing mabuti ang bawat puso, at tinutusok ang mga iyon, palabasin mo ang lahat ng usok ng kapalaluan at ng kabulukang laman ng mga iyon, at hirangin mo Akong Hari ng lahat.”

Pag-ibig ko, nadudurog ang aking puso na lisanin Kita; samakatwid, sumasamo ako sa Iyo na tuligin ng Iyong mga tinik ang aking mga tainga para marining ko ang Iyong tinig lamang; takpan Mo ng Iyong mga tinik ang aking mga mata para Ikaw lamang ang tingnan ko; punuin Mo ng Iyong mga tinik ang aking bibig para maging pipi ang aking dila sa lahat ng makakapagpasama ng Iyong loob at maging malayang purihin Kita sa lahat ng bagay.  O Hesus, aking Hari, paligiran Mo ako ng mga tinik upang alagaan ako ng mga ito, ipagtanggol ako at maging buhos na buhos sa Iyo.  At ngayon, ibig kong punasan ang Iyong Dugo at halikan Kita, sapagkat nakikita kong dadalhin Ka na ng Iyong mga kaaway kay Pilato, na maghahatol sa Iyo ng kamatayan.  Pag-ibig ko, tulungan Mo akong sundan ang Iyong Malungkot na Daan at basbasan Mo ako.

Si Hesus sa harapan muli ni Pilato, ipinakita Siya sa mga tao.

Aking Hesus na pinutungan, sinugatan ng Iyong Pag-ibig at pinalagusan ng Iyong mga paghihirap, hindi mabubuhay ang aking abang puso kung wala Ka, kaya hinahanap Kita at natagpuan Kita sa harapan muli ni Pilato.

Subalit, anong nakapupukaw na tanawin!  Ang Kalangitan ay nangilabot at ang impiyerno’y nanginig sa takot at pagkapoot!  Buhay ng aking puso, hindi matiis ng aking titig na tingnan Ka na hindi nadarama ang kamatayan.  Subalit ang Iyong nakahahalinang lakas ng Iyong Pag-ibig ay pinipilit akong tumingin sa Iyo, upang maunawaan ko nang mabuti ang Iyong mga paghihirap; at pagninilayan Kita sa gitna ng mga luha at mga hinagpis.

Hesus ko, hubad Ka, subalit dinamtan Mo pa rin ang Iyong Sarili – nakikita kong Ika’y dinamtan ng Dugo, luray-lutay ang Iyong laman, nakikita ang Iyong mga buto, hindi makilala ang Iyong Kabanal-banalang Mukha.  Ang mga tinik na nakabaon sa Iyong kabanal-banalang ulo ay umabot sa Iyong mga mata – sa Iyong Mukha, at wala akong nakikita maliban sa Dugo, na dumadalaoy sa lupa, binubuo ang isang madugong baha sa likod ng Iyong paa.

Hesus ko, hindi na Kita makilala dahil sa paraang Ika’y nalupig!  Umabot ang kalagayan sa pinakamalalim na mga kalabisan ng mga kahihiyan at mga pulikat!  Ah, hindi ko na matiis na tingnan Kita, napakahapis – nadama kong naghihingalo.  Ibig kong agawin Kita sa harapan ni Pilato upang ikulong Kita sa aking puso at papahingahin Kita.  Ibig kong hilumin ang Iyong mga sugat sa pamamagitan ng aking pag-ibig, at dumagsa ang Iyong Dugo sa buong mundo, upang paligiran nito ang lahat ng kaluluwa at ihatid sila sa Iyo, bilang pagsakop ng Iyong mga paghihirap!

At Ikaw, O matiising Hesus, ay tila tinitingnan ako na may kahirapan sa pagitan ng mga tinik, at sinasabi Mo sa akin:  “Aking anak, halika rito sa Aking nakagapos na mga bisig, ilagay mo ang iyong ulo sa Aking dibdib at makikita mo ang mga paghihirap na mas matindi at mas mapait, sapagkat ang nakikita mo sa labas ng Aking Pagkatao ay walang iba kundi ang pag-apaw ng Aking panloob na mga paghihirap.  Pansinin mo ang mga tibok ng Aking Puso at maririnig mo na binabayaran Ko ang mga kawalang-katarungan ng mga nag-uutos, ang mga paniniil laban sa mga dukha at mga walang-salang nasa ilalim ng mga naghahari, ang kapalaluan ng mga hindi nag-aatubiling labagin ang anumang batas at saktan ang kanilang kapwa upang panatilihin ang kanilang mga karangalan, mga tungkulin, mga kayamanan, pinipikit ang kanilang mga mata sa liwanag ng katotohanan.  Sa pamamagitan ng mga tinik na ito, ibig Kong wasakin ang diwa ng kapalaluan ng kanilang mga kapangyarihan; at sa pamamagitan ng mga butas na ginawa ng mga ito sa Aking ulo, ibig Kong makapasok sa kanilang mga isipan upang baguhin ang lahat ng bagay sa kanila ayon sa liwanag ng katotohanan.  Sa pananatiling hiniya sa harapan ng hindi makatarungang hukom na ito, ibig Kong paunawa sa lahat na ang tunay na kabutihang-asal ay ang humihirang sa tao bilang hari ng kanyang sarili; at tinuturuan Ko ang mga nag-uutos na ang kabutihang-asal lamang, kaisa sa matwid na kaalaman ay mahalaga at kayang pamahalaan at pamunuan ang iba, samantalang ang lahat ng ibang karangalan, kung walang kabuhihang-asal, ay mapanganib at labis na nakalulungkot na mga bagay,  Aking anak, ulit-ulitin mo ang Aking mga pagbabayad-puri at magpatuloy na pansinin ang Aking mga paghihirap.”

Pag-ibig ko, nakikita ko si Pilatong nangangatog at labis na napukaw sa pagkakita sa Iyong lubhang nilupig at agad niyang sinabi:  “Paanong magkakaroon ng labis na kalupitan sa puso ng tao?  Ah, hindi ito ang aking kalooban sa paghahatol sa Kanya na hagupitin!”  At ninanais na palayain Ka sa mga kamay ng mga kaaway – upang makahanap ng mas mabuting mga dahilan, buong kababaan, inaalis ang kanyang titig sa Iyo dahil hindi niya matiis ang Iyong pagtingin, napakasakit – muli Kang tinanong niya:  “Ngunit sabihin Mo sa akin, ano ba ang ginawa Mo?  Dinala Ka ng Iyong mga kababayan sa akin – sabihin Mo sa akin, isang Ka bang hari?  Ano ang Iyong kaharian?”

Sa sunud-sunod na mga tanong ni Pilato, hindi Ka sumagot, O aking Hesus, at muling huminahon, iniisip Mo ang pagliligtas ng aking abang kaluluwa, kapalit ang napakaraming paghihirap!

Dahil hindi Ka sumagot, idinagdag ni Pilato:  “Hindi Mo ba alam na maaari Kitang palayain o ipapako sa krus?”  Subalik Ikaw, O Pag-ibig ko, ibig na pasikatin ang liwanag ng katotohanan sa isipan ni Pilato, ay sumagot:  “Kaya mo lamang magagawa iyan ay sapagkat ipinagkaloob sa iyo ng Diyos ang kapangyarihang iyan, kaya mas mabigat ang kasalanan ng nagdala sa Akin dito.”  

Halos napukaw ng katamisan ng Iyong tinig, mapag-atubili tulad niya ngayon, ang kanyang puso’y nabalisa, inaakala na magiging mas mahabagin ang mga Hudyo, ipinasiya ni Pilato na ipakita Ka mula sa bulwagan, umaasa na baka sila mahabag na makita Kang labis na pinahirapan, upang mapalaya Ka.

Nahahapis na Hesus, humihina ang aking puso nang makita Kang sumusunod kay Pilato.  Nahihirapan Kang maglakad, nakayuko, sa ilalim ng kakila-kilabot na korona ng mga tinik na iyon.  Tinatandaan ng Iyong Dugo ang Iyong mga hakbang, at sa paglabas Mo, naririnig Mo ang napakaraming taong di-mapalagay na naghihintay sa paghahatol sa Iyo.  Iginigiit ang katahimikan, upang makinig at mapakinggan ng lahat, si Pilato, namumuhi, ay kinuha ang dalawang laylayan ng purpura na tumatakip sa Iyong dibdib at mga balikat.  Inangat niya ito, upang makita ng lahat kung gaano Ka nalupig, at isinigaw:  “Ecce homo!  (Narito ang tao)  Tingnan ninyo Siya – wala na Siyang mga katangian ng isang tao.  Suriin ang Kanyang mga sugat – hindi na Siya makilala.  Kung nakagawa Siya ng kasamaan, nagdusa na Siya nang sapat – manapa’y, napakalabis.  Pinagsisisihan ko na ang labis na pagpapahirap sa Kanya; samakatwid, palayain natin Siya.”

Hesus, Pag-ibig ko, hayaan Mong alalayan Kita, sapagkat nakikita ko, na hindi makatayo sa ilalim ng napakaraming paghihirap, sumusuray Ka,  Ah, sa malubhang sandaling ito, tiniyak na ang Iyong kapalaran.  Sa mga salita ni Pilato, ang lahat ay tumahimik – sa Langit, sa lupa at sa impiyerno!  At pagkatapos, tila sa iisang tinig, narinig ko ang sigaw ng lahat:  “Ipako Siya sa krus, ipako Siya sa krus – ibig namin Siyang mamatay anuman ang kapalit!”

Hesus ko, aking Buhay, nakikita kong nanginginig Ka.  Bumababa ang sigaw ng kamatayan sa Iyong Puso, at kabilang sa mga tinig na ito, nakilala Mo ang tinig ng Iyong Ama na nagsasabi:  “Aking Anak, ibig Kitang mamatay at mamatay na nakapako sa krus!”  Ah, narinig Mo rin ang Iyong Ina na, kahit tinarakan at napapanglaw, ay inulit ang sinabi ng Iyong Ama:  “Anak, ibig Kong mamatay Ka!”  Ang mga Anghel, ang mga Santo, impiyerno – lahat, sa iisang tinig ay sumisigaw:  “Ipako Siya sa Krus, ipako Siya sa krus!”  Walang tao ang ibig na Ika’y mabuhay.  At – ah, ah, sa aking matinding pamumula, hapis at sindak, nadarama ko ring napilitan ng di-mapaglabanang lakas na sumisigaw:  “Ipako Siya sa krus!”

Hesus ko, patawarin Mo ako, kung ako rin, isang hamak na tao, ay ibig Kang mamatay!  Subalit isinasamo ko sa Iyo na mamatay ako kasama Mo.

Samantala, O aking labis na pinarusahang si Hesus, napukaw ng aking kalungkutan, parang sinasabi Mo sa akin:  “Aking anak, kumapit ka sa Aking Puso, at makibahagi sa Aking mga paghihirap at Aking mga pagbabayad-puri.  Ang sandaling ito’y malubha:  alinman sa dalawa, ang Aking Kamatayan o ang kamatayan ng lahat ng nilalang ang dapat matiyak.  Sa sandaling ito, dalawang pagdaloy ang bumubuhos sa Aking Puso.  Sa isa, naroon ang lahat ng kaluluwa, na kung ibig nila Akong mamatay, iyon ay dahil ibig nilang makatagpo ng buhay sa Akin; at kaya, sa pagtanggap Ko ng kamatayan para sa kanila, pinalaya sila sa walang hanggang kapahamakan, at bubukas ang mga pinto ng Langit para tanggapin sila.  Sa kabilang pagdaloy, naroon ang mga ibig na Ako’y mamatay dahil sa pagkapoot at bilang pagpapatunay ng kanilang kapahamakan; at ang Aking Puso’y nagkasugat-sugat at nadarama ang kamatayan ng bawat isa sa kanila, at ang mismong mga paghihirap ng impiyerno!  Ah, hindi matiis ng Aking Puso ang mapapait na mga paghihrap na ito; nadarama Ko ang kamatayan sa bawat tibok ng puso, sa bawat hininga at lagi Kong inuulit:  ‘Bakit napakaraming Dugo ang daranak na walang kabuluhan?  Bakit mawawalan ng silbi ang Aking mga paghihirap para sa marami?’  Ah, anak, alalayan mo Ako, sapagkat hindi Ko na kaya.  Makibahagi ka sa Aking mga paghihirap, nawa’y ang iyong buhay ay maging isang patuloy na pag-aalay para sa kaligtasan ng mga kaluluwa, upang paginhawahin ang mga paghihirap na napakasakit sa Akin!”

Hesus, aking Puso, ang Iyong mga paghihirap ay sa akin, at inuulit ko ang Iyong mga pagbabayad-puri.  Subalit nakikita kong si Pilato ay namangha, at nagmamadaling sinabi niya:  “Paano mangyayari ito?  Ipapako ko ba sa krus ang inyong hari?  Wala akong makitang kasalanan sa taong ito para hatulan Siya.”  At nakabibinging sumigaw ang mga Hudyo:   “Wala kaming hari kundi ang Cesar, at kapag hindi mo Siya hinatulan, hindi ka kaibigan ni Cesar.  Baliw, baliw – ipako Siya sa krus, ipako Siya sa krus!”

Hindi malaman ang gagawain dahil sa takot na baka maalis sa tungkulin, ipinakuha ni Pilato ang isang timbang tubig at hinuhugasan ang kanyang mga kamay, sinabi niya:  “Wala akong pananagutan sa kamatayan ng taong itong matuwid.”  At hintulan Ka niya ng kamatayan.  Subalit sumigaw ang mga Hudyo:  “Pananagutan namin at ng aming mga anak ang pagkamatay Niya!”  At sa pagkakitang hinatulan Ka, nagdiwang sila, pumapalakpak, nagsisipulan at nagsisigawan, habang Ikaw, O Hesus, ay nagbabayad-puri para sa mga lumalabag sa pinakabanal na mga batas, dahil sa walang kabuluhang takot na mawala ang kanilang matataas na katungkulan, walang pakialam sa kapahamakan ng buong bayan, pinapanigan ang kasamaan at hinahatulan ang walang-sala.  Binabayaran Mo ang mga nagbubuyo sa matinding galit ng Diyos, pagkatapos ng kasalanan, para parusahan sila.

Subalit habang pinagbabayaran Mo ito, ang Iyong Puso’y nagdurugo sa hapis na makita ang ang Iyong hinirang na bayan, napukaw ng sumpa ng Langit, na sila mismo ang nagnais, may buong pagkukusa, pinatotohanan iyon ng Iyong Dugo na isinumpa nila!  Ah, nanghihina ang Iyong Puso; hayaan Mong alalayan ko Iyon ng aking mga kamay, ginagawang akin ang Iyong mga pagbabayad-puri at Iyong mga paghihirap.  Subalit ang Iyong Pag-ibig ay tinutulak Ka nang pataas, at mainipin, hinanap Mo na ang Krus!

Aking Buhay, susundan Kita, subalit sa ngayon, mamahinga Ka muna sa aking mga bisig; pagkatapos, magkasama tayong sasapit sa Bundok ng Kalbaryo.  Kaya, manatili sa akin at basbasan Mo ako.

Mga pagninilay at mga pagsasanay

Mula ika-9 hanggang ika-10, si Hesus na pinutungan ng mga tinik, ay nilibak bilang hari at ipinailalim Siya sa walang-kapantay na mga panlalait at mga paghihirap.  Binayaran Niya sa isang tanging paraan ang mga kasalanan ng kapalaluan.  At tayo – iniiwasan ba natin ang mga damdamin ng kapalaluan?  Ipinalalagay ba nating mula sa Diyos ang kabutihang ating ginagawa?  Ipinalalagay ba nating tayo’y mas mababa kaysa iba?  Lagi bang hungkag ang ating isipan ng anumang isip upang pasikatin ang grasya?  Sa maraming pagkakataon, hindi nating pinasisikat ang grasya sa pamamagitan ng pagpupuno sa ating isipan ng ibang mga isip.  Kaya, dahil ang ating pag-iisip ay hindi lubos na puno ng Diyos, tayo mismo ang nagbibigay-dahilan na gambalain tayo ng demonyo, at marahil, binibigyan pa natin ng puwang ang mga tukso.  Kapag puno ng Diyos ang ating isipan, nilalapitan tayo ng demonyo, walang makitang puwang na pagtutuunan ng kanyang mga tukso, lito, lumalayas siya.  Sa katunayan, may kapangyarihan ang banal na mga isip laban sa demonyo, na sa paglapit niya sa atin, sinusugatan siya ng mga ito tulad ng maraming espada at itinataboy siya.  Kaya, nananangis tayo nang di-makatwiran kapag ang ating pag-iisip ay nagambala at natukso ng kaaway.  Ang ating masamang pagmamatyag ang nag-uudyok sa ating kaaway na salakayin tayo.  Naninitiktik siya sa ating pag-iisip upang makakita ng maliliit na mga puwang at salakayin tayo.  Kaya, sa halip na paginhawahin si Hesus sa pamamagitan ng ating banal na mga pag-iisip at alisin ang mga tinik sa Kanya, walang utang-na-loob, ibinabaon natin ang mga iyon sa Kanyang ulo, pinadadama sa Kanya ang mas matalas na pagtusok.  Sa ganitong paraan, nahahadlangan ang grasya at hindi magawa ang kahusayan ng banal na pagganyak nito sa ating pag-iisip.

Madalas, masahol pa ang ginagawa natin.  Habang nadarama natin ang bigat ng mga tukso, sa halip na dalhin ang mga iyon kay Hesus, ibinibigkis  ang mga iyon para sunugin ng apoy ng Kanyang Pag-ibig, nag-aalala tayo, nalulungkot tayo at iniisip-isip ang mismong mga tuksong iyon.  Samakatwid, hindi lamang nananatili ang ating pag-iisip na abala sa mga masasamang isip, kundi ang ating buong pagkatao ay nananatili na parang nakababad sa mga iyon, at kaya halos mangangailangan ng himala mula kay Hesus upang palayain tayo.  Tinitingnan tayo ni Hesus sa pamamagitan ng mga tinik na iyon, at tinatawag tayo, tila sinasabi Niya:  “Ah, Aking anak, hindi mo ibig kumapit sa Akin.  Kung lumapit ka lamang sa Akin agad, matutulungan sana Kitang palayain ang iyong sarili sa mga abalang dinala sa iyong pag-iisip ng kaaway, at hindi mo sana pinagbuntung-hiininga Ako sa iyong pagbabalik.  Hiningan Kita ng tulong upang mapalaya sa napakatutulis na mga tinik; subalit bale wala ang Aking paghihintay, sapagkat abala ka sa gawang ibinigay sa iyo ng kaaway.  Naku! kung lumapit ka sa Aking bisig kaagad, di-gaanong natukso ka.  Natatakot sa Akin, hindi sa iyo, kaagad lalayuan ka ng kaaway.”

Hesus ko, nawa’y tatakan ng Iyong mga tinik ang aking mga isip sa Iyong pag-iisip, at pigilin ang kaaway na magbigay ng anumang uri ng tukso. 

Kapag ipinadama ni Hesus ang Kanyang Sarili sa ating pag-iisip at sa ating puso, ginagantihan ba natin ang Kanyang mga banal na pagganyak o kinakalimutan natin ang mga iyon?  Nilibak si Hesus bilang hari.  At tayo – iginagalang ba natin ang mga banal na bagay?  Ginagamit ba natin ang lahat ng paggalang na nararapat sa mga iyon, na wari’y hinihipo natin si Hesus mismo?

Aking pinutungang si Hesus, ipahipo Mo sa akin ang Iyong mga tinik upang maunawaan ko mula sa mga pagtusok na ito kung gaano Ka nagdusa, at maihirang Kitang Hari ng buo kong sarili.

Ipinakita sa bulwagan, hinatulan si Hesus ng kamatayan ng mga taong inibig at higit na nakinabang sa Kanya.

Ang mapagmahal na si Hesus ay tinanggap ang kamatayan para sa atin upang bigyan tayo ng buhay.  Handa ba tayong tumanggap ng anumang paghihirap upang hadlangan ang pagkakasala at pagdurusa ni Hesus?  Dapat nating tanggapin ang ating paghihirap upang hindi magdusa si Hesus.  Yayamang walang hanggang nagdusa si Hesus sa Kanyang Pagkatao at dahil dapat nating ipagpatuloy ang Kanyang buhay sa lupa, dapat gantihin natin ang mga paghihirap ng Pagkatao ni Hesu-Kristo sa pamamagitan ng ating sariling mga paghihirap.

Paano natin kinahahabagan ang mga paghihirap na pinagdusahan ni Hesus sa pagkakita na maraming kaluluwa ang inaagaw sa Kanyang Puso?  Inaangkin ba natin ang Kanyang mga paghihirap upang paginhawahin Siya sa lahat ng pinagdurusahan Niya?  Ibig ng mga Hudyong ipako Siya sa krus upang mamatay Siya tulad ng isang salarin, at nang ang Kanyang Pangalan ay mabura sa ibabaw ng mundo.  Sinisikap ba nating mabuhay si Hesus sa lupa?  Sa pamamagitan ng ating mga gawa, ng ating halimbawa, ng ating mga hakbang, dapat tayong maglagay ng isang banal na tanda sa lupa upang makilala ng lahat si Hesus, at upang sa pamamagitan ng ating mga gawa, ay magkaroon ng isang banal na alingawngaw na naririnig mula sa isang dulo ng mundo hanggang sa kabila.  Handa ba tayong ialay ang ating sariling buhay upang ang mahal na si Hesus ay maginhawahan sa lahat ng pagkakasala o minamabuti pa ba nating tularan ang mga Hudyo, mga taong labis na kinilingan – halos tulad ng ating sariling kaluluwa na labis na inibig ni Hesus – at sumigaw tulad nila, “Crucifigatur” (ipako Siya sa krus)?

Aking hinatulang si Hesus, nawa’y ang hatol sa Iyo ay maging akin, na tinatanggap ko dahil sa pag-ibig sa Iyo.  At upang maliw Ka, patuloy kong ibubuhos ang aking sarili sa Iyo, upang dalhin Ka sa mga puso ng lahat ng nilalang, para makilala Ka ng lahat at para ibigay sa lahat ang Iyong Buhay.

